
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada O‘zbekiston Respublikasida raqamlashtirish jarayonlarining sanoat rivojlanishiga ta’siri 
empirik jihatdan tahlil qilingan. Axborot iqtisodiyoti va elektron tijorat sektorida yaratilgan yalpi qo‘shilgan qiymat bilan 
sanoat mahsulotlari ishlab chiqarish hajmi o‘rtasidagi bog‘liqlik regression tahlil orqali baholandi. Natijalar raqamlashtirish 
sanoat samaradorligini oshiruvchi muhim omil ekanini ko‘rsatdi. Tadqiqot natijalari raqamli siyosatni shakllantirishda 
ilmiy-amaliy ahamiyatga ega.

Kalit so‘zlar: raqamlashtirish, raqamli iqtisodiyot, sanoat rivojlanishi, ilm-fan integratsiyasi, regression tahlil, institutsional 
islohotlar.
Abstract. This article empirically examines the impact of digitalization on industrial development in Uzbekistan. The 
relationship between value added in the digital economy sector and industrial output is analyzed using regression 
methods. The results demonstrate that digitalization is a significant driver of industrial efficiency and growth. The findings 
provide useful implications for shaping digital policy and promoting science-industry integration.

Keywords: digitalization, digital economy, industrial development, science integration, regression analysis, institutional 
reforms.
Аннотация. В статье эмпирически анализируется влияние цифровизации на развитие промышленности в 
Республике Узбекистан. Взаимосвязь между валовой добавленной стоимостью в сфере цифровой экономики 
и объемом промышленного производства оценивалась с использованием регрессионного анализа. Результаты 
подтверждают, что цифровизация является значимым фактором повышения промышленной эффективности. 
Полученные выводы имеют практическую значимость для формирования государственной цифровой политики.

Ключевые слова: цифровизация, цифровая экономика, промышленное развитие, интеграция науки, 
регрессионный анализ, институциональные изменения.

K I R I S H
XXI asr iqtisodiy taraqqiyot jarayonlarida axborot-kommunikatsiya texnologiyalari (AKT) va raqamlashtirish 

inson kapitali, ishlab chiqarish vositalari hamda bozor infratuzilmasi bilan bir qatorda eng muhim strategik 
resurslardan biriga aylandi. Global miqyosda ko‘plab mamlakatlar sanoat sektorini modernizatsiya qilish, 
innovatsiyalarni joriy etish va raqobatbardoshlikni oshirishda raqamli transformatsiyani ustuvor rivojlanish 
yo‘nalishi sifatida belgilamoqda.

Raqamlashtirish, ilm-fan integratsiyasi va institutsional o‘zgarishlar sanoat rivojlanishining asosiy omillari 
sifatida namoyon bo‘lmoqda. Ushbu jarayonlar ilmiy-tadqiqot muassasalari (universitetlar, tadqiqot institutlari), 
AKT sohasidagi startaplar va IT-kompaniyalar, davlat institutlari hamda sanoat korxonalari o‘rtasidagi chuqur 
hamkorlikni taqozo etadi. Mazkur integratsiya iqtisodiy transformatsiya va sanoat modernizatsiyasining 
intellektual negizi sifatida qaralishi mumkin.

O‘zbekiston Respublikasida “Raqamli O‘zbekiston-2030” strategiyasi doirasida raqamli iqtisodiyot va 
elektron boshqaruvni rivojlantirish bo‘yicha keng ko‘lamli chora-tadbirlar amalga oshirilmoqda. 2020-yil 

5-oktabrda qabul qilingan ushbu strategik hujjat orqali axborot-kommunikatsiya texnologiyalarini barcha ijtimoiy 
va iqtisodiy sohalarga joriy etish, davlat xizmatlarini elektron shaklga o‘tkazish hamda raqamli infratuzilmani 
rivojlantirish kabi muhim vazifalar belgilandi. Ushbu yo‘nalish davlat boshqaruvi va xizmatlar ko‘rsatishni 
optimallashtirish bilan bir qatorda, sanoat korxonalarida ham raqamli transformatsiyani jadallashtirish imkonini 
yaratmoqda.

Sanoat sohasida raqamli texnologiyalarni joriy etish innovatsion yechimlardan foydalanish, ma’lumotlarni 
avtomatlashtirilgan qayta ishlash, sun’iy intellekt va zamonaviy axborot tizimlari asosida ishlab chiqarish 
samaradorligini oshirishga xizmat qilmoqda. Bu jarayon sanoat mahsulotlari tannarxini pasaytirish, resurslardan 
samarali foydalanish va eksport salohiyatini kengaytirishga ijobiy ta’sir ko‘rsatadi.

Shuningdek, 2022-yil 29-sentyabrda qabul qilingan “Elektron tijorat to‘g‘risida”gi qonun elektron savdo va 
e-tijorat subyektlari faoliyatini tartibga soluvchi muhim huquqiy asos bo‘lib, raqamli iqtisodiyotning institutsional 
mustahkamlanishiga xizmat qildi. Bu hujjat davlat va xususiy sektor o‘rtasida raqamli iqtisodiyot tamoyillarini 
amaliyotga joriy etish uchun qulay muhit yaratdi.

2023-yilda ma’muriy islohotlar doirasida investitsiyalar, sanoat va savdo sohasida davlat boshqaruvini 
yanada samarali tashkil etish chora-tadbirlari belgilandi. Xususan, PF-111 Farmoni bilan tashkil etilgan Sanoatni 
rivojlantirish jamg‘armasi sanoat loyihalarini moliyalashtirish va qo‘llab-quvvatlashning muhim institutsional 
mexanizmi sifatida raqamli va texnologik modernizatsiyani rag‘batlantirmoqda.

Bundan tashqari, “Raqamli prokuratura-2030” strategiyasi qabul qilinishi raqamli boshqaruv tamoyillarining 
nafaqat iqtisodiyot va sanoatda, balki huquqni muhofaza qilish, davlat xizmatlari va yurisdiktsiya tizimlarida 
ham keng joriy etilayotganini ko‘rsatadi. Bu holat raqamlashtirish jarayonlarining jamiyat hayotidagi ahamiyatini 
yanada oshirmoqda.

Umuman olganda, raqamlashtirish bo‘yicha amalga oshirilayotgan institutsional islohotlar – qonunlar, 
farmonlar va strategiyalar – fuqarolar hayotini yengillashtirish, davlat boshqaruvini avtomatlashtirish bilan 
birga, sanoat sektori va ilm-fan integratsiyasini mustahkamlash uchun mustahkam asos yaratmoqda.

Mazkur maqolada ushbu jarayonlar iqtisodiy jihatdan regressiya tahlili yordamida baholanadi. Xususan, 
raqamlashtirish darajasi (sanoat korxonalarining AKTga yo‘naltirilgan investitsiyalari, texnologik qayta jihozlash 
ulushi, elektron boshqaruv doirasidagi e-xizmatlar soni) hamda sanoat rivojlanishi ko‘rsatkichlari (umumiy 
sanoat mahsuloti hajmi, korxonalar samaradorligi, eksport ko‘rsatkichlari) o‘rtasidagi o‘zaro bog‘liqlik tahlil 
qilinadi. Ushbu yondashuv raqamlashtirish-ilm-fan-sanoat integratsiyasining real iqtisodiy samarasini aniqlash 
hamda kelgusida samarali siyosiy va strategik qarorlar ishlab chiqish uchun ilmiy asos yaratishga xizmat qiladi.

M A V Z U G A  O I D  A D A B I Y O T L A R  S H A R H I
Raqamlashtirish va uning iqtisodiy jarayonlarga ta’siri so‘nggi yillarda iqtisodiy nazariya va amaliyotda 

muhim tadqiqot obyektiga aylanib bormoqda. Jahon va mahalliy olimlar raqamli iqtisodiyotning shakllanish 
mexanizmlari, ilm-fan integratsiyasi, institutsional transformatsiyalar hamda sanoat rivojlanishiga ko‘rsatadigan 
ta’sirini turli nazariy va amaliy yondashuvlar asosida o‘rganib kelmoqdalar. Ushbu ilmiy izlanishlar 
raqamlashtirishni faqat texnologik jarayon sifatida emas, balki iqtisodiy tizimni tubdan o‘zgartiruvchi strategik 
omil sifatida talqin qilish imkonini beradi.

Xorijiy adabiyotlarda raqamli iqtisodiyot tushunchasi dastlab texnologik innovatsiyalar bilan bog‘liq 
jarayon sifatida izohlangan bo‘lsa, keyinchalik uning tizimli iqtisodiy model ekani ilmiy jihatdan asoslab berildi. 
Jumladan, D. Tapscott o‘zining “The Digital Economy: Promise and Peril in the Age of Networked Intelligence” 
asarida raqamli texnologiyalarning iqtisodiy munosabatlar tizimini tubdan o‘zgartirishi hamda ularning iqtisodiy 
institutlar va ishlab chiqarish modellariga transformatsion ta’sirini chuqur tahlil qiladi. Muallif raqamli iqtisodiyotni 
yangi iqtisodiy paradigma sifatida baholab, uni bilimlar iqtisodiyoti va sanoat modernizatsiyasi o‘rtasidagi 
muhim integratsion mexanizm sifatida asoslaydi.

N. Negroponte “Being Digital” asarida raqamlashtirish jarayonlarini jamiyatning barcha sohalariga chuqur 
kirib borayotgan universal transformatsiya sifatida tavsiflaydi. Muallif sanoat faoliyati va texnologik rivoj 
o‘rtasidagi o‘zaro bog‘liqlikni raqamli muhit orqali tahlil qilib, inson kapitali, ilmiy izlanishlar va innovatsiyalarning 
iqtisodiy rivojdagi hal qiluvchi ahamiyatini asoslab beradi. Ushbu yondashuv raqamlashtirishning ijtimoiy-
iqtisodiy va institutsional oqibatlarini talqin etishda muhim nazariy poydevor bo‘lib xizmat qiladi.

E. Brynjolfsson va B. Kahin tomonidan chop etilgan “Understanding the Digital Economy” asarida raqamli 
iqtisodiyotning statistik, institutsional va sanoat ko‘rsatkichlariga ta’siri empirik tahlillar asosida yoritilgan. 
Mualliflar raqamlashtirish samaralarini sanoat unumdorligi, bozor samaradorligi, ishlab chiqarish xarajatlari 
va innovatsion rivojlanish bilan uzviy bog‘liq holda tahlil qiladilar. Ushbu tadqiqotlar sanoat rivojlanishi bilan 
raqamlashtirish o‘rtasidagi bog‘liqlikni empirik asosda o‘rganish imkoniyatini yaratgani bilan ahamiyatlidir.

O‘zbekistonlik olimlar orasida S.S. Gulyamov, O.M. Abdullaev, A.A. Fattaxov, K. Axmedov va Sh.X. 
Yo‘ldoshmaxmudov raqamli iqtisodiyotning mohiyati, rivojlanishdagi roli hamda iqtisodiy o‘sishga ta’sirini tizimli 

tarzda o‘rganishga salmoqli hissa qo‘shgan yetakchi tadqiqotchilar hisoblanadi. Jumladan, S. S. Gulyamovning 
“Raqamli iqtisodiyotda blokcheyn texnologiyalari” nomli o‘quv qo‘llanmasida majburiyatsiz ishonch (trustless 
systems), raqamli aktivlar, smart-kontraktlar hamda ularning sanoat boshqaruv tizimlariga integratsiyalashuvi 
batafsil tahlil qilingan. Asarda blokcheyn texnologiyalarining sanoat korxonalarida shaffof boshqaruv, logistika 
va ishlab chiqarish monitoringini rivojlantirishdagi ahamiyati nazariy va amaliy jihatdan asoslab berilgan.

O.M. Abdullaev, A.A. Fattaxov va K. Axmedovlar tomonidan yaratilgan “Raqamli iqtisodiyot” o‘quv 
qo‘llanmasi O‘zbekiston sharoitida raqamlashtirish jarayonlarining institutsional asoslari, davlat siyosati 
mexanizmlari, AKT infratuzilmasining rivojlanishi hamda sanoat sohasiga joriy etish yo‘nalishlarini keng 
qamrab oladi. Mualliflar raqamli iqtisodiyotni davlat boshqaruvi, ishlab chiqarish va ta’lim tizimining yagona 
integratsiyalashgan modeli sifatida tahlil qilib, uning iqtisodiy o‘sishga ta’sir etuvchi asosiy omillarini aniqlab 
beradilar.

Sh.X. Yo‘ldoshmaxmudov o‘z tadqiqotlarida raqamli iqtisodiyotning rivojlanish istiqbollariga alohida 
e’tibor qaratib, O‘zbekiston sharoitida raqamli transformatsiya sanoat rivoji uchun strategik zaruriyatga 
aylanayotganini ilmiy dalillar asosida ko‘rsatadi. Uning ishlanmalarida raqamli iqtisodiyot investitsiyalar oqimini 
kengaytirish, ishlab chiqarish samaradorligini oshirish hamda iqtisodiyotning ochiqligini ta’minlovchi muhim 
mexanizm sifatida talqin etiladi. Ushbu yondashuv ilm-fan integratsiyasining iqtisodiy samaradorlik bilan 
bevosita bog‘liqligini yaqqol namoyon etadi.

Adabiyotlar tahlili shuni ko‘rsatadiki, raqamlashtirish global miqyosda sanoat rivojlanishining ajralmas 
tarkibiy qismiga aylangan. Biroq mavjud ilmiy ishlarning aksariyati asosan nazariy yondashuvlar yoki umumiy 
tavsifiy tahlil bilan cheklanib, raqamlashtirish va sanoat rivojlanishi o‘rtasidagi miqdoriy bog‘liqlikni regressiya 
tahlili asosida aniqlash masalasiga yetarlicha e’tibor qaratilmagan. Shu bois mazkur tadqiqot raqamlashtirishning 
sanoat rivojiga real iqtisodiy ta’sirini empirik usullar asosida baholashga qaratilganligi bilan ajralib turadi hamda 
ilmiy yangilikka ega.

T A D Q I Q O T  M E T O D O L O G I YA S I
Ushbu tadqiqotda raqamlashtirish jarayonlarining sanoat rivojlanishiga iqtisodiy ta’sirini aniqlash va ilmiy 

asoslash maqsad qilingan bo‘lib, bunda iqtisodiy-statistik, ekonometrik hamda tahliliy metodlar kompleksidan 
foydalanildi. Tadqiqot metodologiyasi empirik ma’lumotlarni yig‘ish, ularni qayta ishlash va iqtisodiy 
modellashtirish orqali baholash bosqichlarini qamrab oladi.

Tadqiqotda asosiy usul sifatida korrelyatsiya va regressiya tahlili metodlari qo‘llanildi. Mazkur metodlar 
yordamida axborot iqtisodiyoti va elektron tijorat sektorida yaratilgan yalpi qo‘shilgan qiymat hajmining sanoat 
mahsulotlari ishlab chiqarish hajmiga ta’siri statistik jihatdan baholandi. Regressiya tahlili iqtisodiy jarayonlar 
o‘rtasidagi sabab-oqibat bog‘lanishini miqdoriy ko‘rsatkichlar asosida aniqlash imkonini beradi hamda 
prognozlash uchun ishonchli ilmiy asos yaratadi.

Tadqiqot obyekti sifatida O‘zbekiston Respublikasining 2015-2023-yillar oralig‘idagi sanoat ishlab chiqarish 
jarayonlari hamda axborot iqtisodiyoti va elektron tijorat sektori tanlandi. Tahlil jarayonida rasmiy statistik 
ma’lumotlar, ochiq davlat manbalari, tahliliy hisobotlar va xalqaro iqtisodiy ko‘rsatkichlardan foydalanildi. 
Tadqiqot predmeti esa raqamli iqtisodiyot va sanoat rivoji o‘rtasidagi miqdoriy bog‘liqlikni ifodalovchi iqtisodiy 
munosabatlar tizimidan iborat.

Ekonometrik model sanoat mahsulotlari ishlab chiqarish hajmi va raqamlashtirish ko‘rsatkichlari o‘rtasidagi 
bog‘liqlikni aniqlash maqsadida chiziqli regressiya tenglamasi asosida qurildi.

Y=a+b*x
bu yerda:
Y – sanoat mahsulotlari ishlab chiqarish hajmi;
X – axborot iqtisodiyoti va elektron tijorat sektorida yaratilgan yalpi qo‘shilgan qiymat;
a – erkin had (konstanta);
b – regressiya koeffitsienti;
ε – tasodifiy xatolik omili.
Mazkur model yordamida axborot iqtisodiyotidagi o‘zgarishlarning sanoat rivojlanishiga qanchalik 

darajada ta’sir ko‘rsatayotgani aniqlanadi. Ushbu yondashuv iqtisodiy jarayonlarni faqat sifat jihatdan emas, 
balki miqdoriy baholash orqali ilmiy asoslangan xulosalar chiqarish imkonini beradi hamda raqamlashtirishning 
real sektor rivojiga ta’sirini empirik jihatdan aniqlashga xizmat qiladi.

Tahlil jarayonida MS Excel dasturiy vositasidan foydalanilib, quyidagi bosqichlar izchil amalga oshirildi:
•	 ma’lumotlar bazasini shakllantirish;
•	 o‘zgaruvchilar o‘rtasidagi korrelyatsiya koeffitsientlarini aniqlash;
•	 regressiya tenglamasini hisoblash;
•	 determinatsiya koeffitsienti (R²) orqali modelning tushuntirish darajasini va ishonchliligini baholash;



M U H A N D I S L I K  VA  I Q T I S O D I Y O T

1097

2025-yil, dekabr.  № 12-son

•	 Studentning t-testi asosida regressiya koeffitsientlarining statistik ahamiyatini tekshirish;
•	 Fisherning F-mezonidan foydalanib modelning umumiy ahamiyatliligini baholash.
Modelning ishonchliligi statistik gipotezalarni tekshirish orqali tasdiqlandi. Xususan, quyidagi gipotezalar 

ilgari surildi:
•	 nol gipoteza (H₀): axborot iqtisodiyoti sanoat ishlab chiqarishiga sezilarli ta’sir ko‘rsatmaydi;
•	 muqobil gipoteza (H₁): axborot iqtisodiyoti sanoat ishlab chiqarishiga sezilarli ta’sir ko‘rsatadi.
O‘tkazilgan statistik testlar natijalariga ko‘ra nol gipoteza rad etildi va muqobil gipoteza qabul qilindi. Bu 

holat raqamlashtirish va axborot iqtisodiyoti rivojining sanoat ishlab chiqarish hajmiga ijobiy va statistik jihatdan 
ahamiyatli ta’siri mavjudligini iqtisodiy nuqtai nazardan tasdiqlaydi.

Mazkur metodologik yondashuv tadqiqot natijalarining ilmiy obyektivligini, ishonchliligini va 
takrorlanuvchanligini ta’minlaydi. Shuningdek, qurilgan regressiya modeli asosida sanoat rivojlanishining 
kelgusi istiqbollari bo‘yicha ilmiy asoslangan prognoz xulosalarini ishlab chiqish hamda raqamlashtirish 
siyosatini takomillashtirishga doir amaliy tavsiyalar berish imkonini yaratadi.

T A H L I L  V A  N A T I J A L A R
O‘zbekiston Respublikasida raqamlashtirish jarayonlari va sanoat rivojlanishi o‘rtasidagi bog‘liqlikni empirik 

baholash maqsadida o‘tkazilgan regressiya tahlili natijalari ushbu jarayonlar o‘rtasida barqaror va statistik 
jihatdan ahamiyatli iqtisodiy aloqalar mavjudligini ko‘rsatdi. Tadqiqot doirasida 2015-2023-yillar ma’lumotlari 
asosida axborot iqtisodiyoti va elektron tijorat sektorida yaratilgan yalpi qo‘shilgan qiymat hajmining sanoat 
mahsulotlari ishlab chiqarish hajmiga ta’siri miqdoriy jihatdan baholandi.

Olingan empirik natijalar shuni ko‘rsatadiki, raqamlashtirilgan iqtisodiy segmentlar real sektor rivojlanishini 
qo‘llab-quvvatlovchi muhim iqtisodiy multiplikator vazifasini bajarmoqda. Xususan, axborot iqtisodiyoti va 
elektron tijorat sohasidagi faollikning ortishi sanoat ishlab chiqarish hajmining kengayishi bilan uzviy bog‘liq 
bo‘lib, bu holat raqamli transformatsiyaning sanoat rivojiga ijobiy ta’sirini ilmiy asosda tasdiqlaydi.

1-jadval. O‘zbekiston Respublikasida 2015-2023-yillarda sanoat mahsulotlari ishlab chiqarish hajmi va axborot 
iqtisodiyoti sektori yalpi qo‘shilgan qiymatining o‘sish dinamikasi1

Yillar
Sanoat mahsulotlari ishlab 

chiqarish hajmi (yillik), milliy 
valyuta, mlrd. soʻm

Axborot iqtisodiyoti va elektron tijorat sektorida yaratilgan 
yalpi qo‘shilgan qiymat hajmi (yillik), milliy valyuta, mlrd. soʻm

2015 97598.2 3876.3

2016 111869.4 4967.7

2017 148816 6906.4

2018 235340.7 8341.9

2019 322535.8 9220.2

2020 368740.2 11742

2021 456056.1 18253.1

2022 553265 29626.1

2023 658991.7 42410.6

Mazkur jadval O‘zbekiston Respublikasida 2015-2023-yillar davomida sanoat sektori hamda axborot 
iqtisodiyoti va elektron tijorat sektorining rivojlanish dinamikasini aks ettiradi. Tahlil natijalari sanoat mahsulotlari 
ishlab chiqarish hajmi bilan bir qatorda raqamli iqtisodiyot sektori ko‘rsatkichlarining ham izchil va barqaror 
o‘sish tendensiyasiga ega ekanligini ko‘rsatadi.

Xususan, axborot iqtisodiyoti va elektron tijorat sektorida yaratilgan yalpi qo‘shilgan qiymat 2015-yilga 
nisbatan 2023-yilda qariyb 11 baravarga oshgan. Shu bilan birga, sanoat ishlab chiqarish hajmida ham sezilarli 
o‘sish kuzatilib, bu raqamlashtirish jarayonlarining real sektor rivojlanishiga ijobiy ta’sir ko‘rsatayotganidan 
dalolat beradi.

Jadval ma’lumotlari asosida sanoat sektori va raqamli iqtisodiyot o‘rtasida mustahkam iqtisodiy bog‘liqlik 
mavjudligini empirik jihatdan aniqlash mumkin. Ushbu holat raqamlashtirish sanoat rivojlanishini qo‘llab-
quvvatlovchi muhim omil sifatida namoyon bo‘layotganini tasdiqlaydi.

1	 O‘zbekiston Respublikasi Milliy  statistika qo‘mitasi rasmiy www.stat.uz sayti ma’lumotlari https://api.siat.stat.uz/media/uploads/
sdmx/sdmx_data_3045.xlsx https://api.siat.stat.uz/media/uploads/sdmx/sdmx_data_552.xlsx 



M U H A N D I S L I K  VA  I Q T I S O D I Y O T

1098

2025-yil, dekabr.  № 12-son

2-jadval. Axborot iqtisodiyoti sektorining sanoat ishlab chiqarish hajmiga ta’siri bo‘yicha regression tahlil natijalari2

NATIJALARNING XULOSASI
Regressiya statistika
Ko‘p martalik R 0.937524
R-kvadrat (R²) 0.878951
Tuzatilgan R-kvadrat 0.861658
Standart xatolik 74258.07
Kuzatuvlar soni 9
Dispersiya tahlili (ANOVA)

Erkinlik darajasi 
(df)

Kvadratlar 
yig‘indisi (SS)

O‘rtacha 
kvadrat (MS) F-statistika F ning ahamiyati 

(p-qiymat)

Regressiya 1 2.8E+11 2.8E+11 50.82782 0.000189
Qoldiq 7 3.86E+10 5.51E+09
Jami 8 3.19E+11

Koeffitsient Standart 
xatolik t-statistika p-qiymat

95% ishonch 
oralig‘ining quyi 

chegarasi
Y-kesishma 
(intersept) 111777.9 39161.89 2.854253 0.024539 19174.8

Mustaqil 
o‘zgaruvchi 
(X₁)

14.3871 2.018006 7.129364 0.000189 9.615272

Regression tahlili natijalari sanoat ishlab chiqarish hajmi bilan axborot iqtisodiyoti sektori o‘rtasida juda 
yuqori darajadagi ijobiy bog‘liqlik mavjudligini ko‘rsatadi. Model bo‘yicha aniqlangan ko‘paytmaviy korrelyatsiya 
koeffitsienti (R=0,937) o‘zgaruvchilar o‘rtasida kuchli va barqaror to‘g‘ri statistik munosabat mavjudligini 
tasdiqlaydi.

Determinatsiya koeffitsientining (R²=0,879) yuqori qiymati sanoat ishlab chiqarish hajmidagi o‘zgarishlarning 
qariyb 88 foizi axborot iqtisodiyoti sektorida yuz berayotgan o‘zgarishlar hisobiga izohlanishini anglatadi. Bu 
natija iqtisodiyot tarkibida raqamli sektorning tobora muhim va yetakchi o‘rin egallab borayotganini, shuningdek, 
sanoat tizimida amalga oshirilayotgan raqamli transformatsiya jarayonlari bevosita yuqori iqtisodiy samaradorlik 
bilan chambarchas bog‘liq ekanini yaqqol namoyon etadi.

Shu asosda tuzilgan regressiya tenglamasi quyidagi ko‘rinishga ega:
y=111777.9+14.3871*x            (1)

Mazkur regressiya modeli orqali aniqlangan koeffitsientlar raqamlashtirishning iqtisodiy samaralarini aniq 
va miqdoriy ko‘rsatkichlar asosida talqin qilish imkonini berdi. Model natijalariga ko‘ra, axborot iqtisodiyoti va 
elektron tijorat sektorida yaratilgan yalpi qo‘shilgan qiymat 1 mlrd so‘mga oshgan taqdirda, sanoat mahsulotlari 
ishlab chiqarish hajmi o‘rtacha 14,38 mlrd so‘mga ortishi aniqlangan. Bu holat raqamli sektor sanoat uchun 
oddiy texnologik qo‘shimcha emas, balki real ishlab chiqarish samaradorligini sezilarli darajada oshiruvchi 
strategik omilga aylanganini yaqqol ko‘rsatadi. Ushbu koeffitsient raqamlashtirish orqali boshqaruv xarajatlarini 
optimallashtirish, ishlab chiqarish jarayonlarini avtomatlashtirish, resurslardan foydalanish samaradorligini 
oshirish hamda mahsulot tannarxini pasaytirishga xizmat qiluvchi mexanizmlarning natijasi sifatida izohlanadi.

Modelning statistik jihatdan yuqori darajada ishonchliligi Fisher F-test natijalari orqali tasdiqlandi. Dispersiya 
tahliliga muvofiq aniqlangan F-statistika qiymati (F=50,83) hamda uning kritik ehtimollik darajasidan ancha 
past p-qiymatga ega bo‘lishi (p<0,001) regressiya modelining umumiy ahamiyatga egaligini ko‘rsatadi. Bu 
natija tanlangan omil sanoat ishlab chiqarishga tasodifiy emas, balki tizimli va qonuniy ta’sir ko‘rsatayotganini 
anglatadi. Shuningdek, regressiya koeffitsientining Student t-test bo‘yicha yuqori qiymatga egaligi (t=7,13) 
va p-qiymatning minimal darajada qayd etilishi axborot iqtisodiyoti omilining modeldagi o‘rni mustahkam va 
statistik jihatdan ishonchli ekanligini tasdiqlaydi.

Erkin hadning qiymati sanoat tizimi raqamlashtirish omili bo‘lmagan sharoitda ham ma’lum ishlab chiqarish 
salohiyatiga egaligini ko‘rsatadi. Biroq regressiya koeffitsienti bilan solishtirilganda uning iqtisodiy ta’siri nisbatan 
pastroq ekani aniqlanadi. Bu holat iqtisodiyotda an’anaviy ishlab chiqarish omillari bilan bir qatorda intellektual 

2	  Muallif ishlanmasi

resurslar, raqamli texnologiyalar va innovatsion infratuzilmalarning tobora muhim ahamiyat kasb etayotganini 
ifodalaydi. Mazkur jarayon raqamli iqtisodiyotni iqtisodiy o‘sishning yangi va samarali modeli sifatida talqin 
qilish imkonini beradi.

Olib borilgan empirik tahlil natijalari O‘zbekiston iqtisodiyotida amalga oshirilayotgan raqamli transformatsiya 
jarayonlari faqat institutsional islohotlar yoki infratuzilmaviy modernizatsiya bilan cheklanib qolmay, balki 
real va o‘lchab bo‘ladigan iqtisodiy natijalarga ega strategik omil ekanligini tasdiqlaydi. Tadqiqot natijalari 
raqamlashtirish siyosati iqtisodiy samaradorlikni oshirish, milliy sanoatning raqobatbardoshligini kuchaytirish 
hamda texnologik tafovutlarni qisqartirishda muhim rol o‘ynayotganini ko‘rsatdi.

Iqtisodiy sharhlash natijalariga ko‘ra, axborot iqtisodiyoti sektori sanoatning an’anaviy tarmoqlari uchun 
infratuzilmaviy va innovatsion tayanch vazifasini bajarmoqda. Ushbu sektor orqali ishlab chiqarish jarayonlariga 
innovatsiyalar transferti, intellektual xizmatlar, raqamli platformalar va sun’iy intellekt texnologiyalarining 
jadal joriy etilishi sanoat samaradorligini sifat jihatdan yangi bosqichga olib chiqmoqda. Bu jarayon sanoat 
rivojlanishini nafaqat kengaytirish, balki uni chuqur modernizatsiya qilish bilan tavsiflanadi.

Shuningdek, tadqiqot natijalari ilm-fan va sanoat integratsiyasining muhim ahamiyatga ega ekanini yana 
bir bor tasdiqlaydi. Axborot iqtisodiyotining rivoji oliy ta’lim muassasalari, ilmiy tadqiqot institutlari va sanoat 
korxonalari o‘rtasida mustahkam hamkorlik mexanizmlarini shakllantirmoqda. Innovatsion ishlanmalar, startap 
loyihalar va texnologik inkubatorlar sanoat jarayonlariga bevosita ta’sir ko‘rsatuvchi omillarga aylanib, iqtisodiy 
muhitda uzoq muddatli va barqaror samaralarni yuzaga keltirmoqda.

Umuman olganda, tadqiqot natijalari raqamlashtirish jarayonlarining sanoat rivojlanishiga ta’siri faqat 
nazariy mulohazalar bilan cheklanib qolmasdan, balki aniq empirik dalillar orqali isbotlanganini ko‘rsatadi. 
Ushbu ilmiy xulosalar mamlakatning iqtisodiy siyosatini shakllantirishda, sanoat strategiyalarini ishlab chiqishda 
hamda raqamli transformatsiyani jadallashtirishga qaratilgan qarorlar qabul qilishda ishonchli ilmiy-amaliy asos 
bo‘lib xizmat qilishi mumkin.

X U L O S A  V A  T A K L I F L A R
Mazkur tadqiqot O‘zbekiston Respublikasida raqamlashtirish jarayonlarining sanoat rivojlanishiga ta’sirini 

empirik asosda baholashga qaratildi. O‘tkazilgan regressiya tahlili natijalari axborot iqtisodiyoti va elektron 
tijorat sektorining sanoat ishlab chiqarish hajmiga ta’siri sezilarli va statistik jihatdan ahamiyatli ekanini 
ko‘rsatdi. Axborot iqtisodiyotida yaratilgan yalpi qo‘shilgan qiymat bilan sanoat ishlab chiqarish hajmi o‘rtasida 
kuchli iqtisodiy bog‘liqlik aniqlanib, raqamlashtirish jarayonlari real sektor uchun muhim iqtisodiy drayverga 
aylanganligi ilmiy jihatdan tasdiqlandi.

Regression modeli asosida aniqlangan yuqori determinatsiya koeffitsienti raqamli iqtisodiyot sanoat 
tizimidagi o‘sish jarayonlarini izohlovchi asosiy omillardan biri ekanini ko‘rsatadi. Tadqiqot natijalari sanoat 
mahsulotlari ishlab chiqarish hajmidagi o‘zgarishlarning katta qismi axborot iqtisodiyoti va elektron savdoning 
rivoji bilan bevosita bog‘liqligini isbotlab berdi. Bu esa raqamlashtirish jarayonlarini sanoat siyosatining markaziy 
tarkibiy qismi sifatida baholash zarurligini ilmiy asoslaydi.

Olingan empirik natijalar shuni ko‘rsatadiki, raqamlashtirish jarayoni nafaqat iqtisodiy jarayonlarni 
avtomatlashtirishga xizmat qilmoqda, balki ishlab chiqarish samaradorligini oshirish, resurslardan oqilona 
foydalanish, boshqaruv sifatini yaxshilash hamda sanoatning innovatsion o‘sishini ta’minlashda asosiy 
mexanizm sifatida shakllanmoqda. Bu holat raqamli texnologiyalarni joriy etishni faqat texnik jarayon sifatida 
emas, balki iqtisodiy rivojlanishga xizmat qiluvchi keng qamrovli ijtimoiy-iqtisodiy transformatsiya sifatida 
baholash zarurligini ko‘rsatadi.

Tadqiqot natijalari ilm-fan integratsiyasining muhim ahamiyatini ham tasdiqlaydi. Axborot texnologiyalariga 
asoslangan innovatsion yechimlar oliy ta’lim muassasalari, ilmiy-tadqiqot institutlari va sanoat korxonalari 
o‘rtasida shakllanayotgan mustahkam hamkorlik orqali sanoat tizimiga samarali joriy etilmoqda. Bu jarayon 
sanoatda raqamli texnologiyalarning tez va samarali o‘zlashtirilishiga sharoit yaratib, ishlab chiqarish 
modellarining sifat jihatdan yangilanishiga olib kelmoqda.

Tadqiqot xulosalari davlat siyosati nuqtai nazaridan raqamlashtirishga oid qabul qilinayotgan strategik 
hujjatlar va institutsional islohotlarning iqtisodiy jihatdan puxta asoslanganligini ko‘rsatadi. Mamlakat 
miqyosida amalga oshirilayotgan raqamli transformatsiya dasturlari sanoat rivojini jadallashtirish, xalqaro 
raqobatbardoshlikni oshirish hamda iqtisodiyot tarmoqlari o‘rtasida samarali integratsiyani ta’minlashda muhim 
rol o‘ynamoqda.

Umuman olganda, tadqiqot natijalari raqamlashtirish sanoat rivojlanishining muhim va barqaror omiliga 
aylanganini ilmiy asosda tasdiqlab, uni iqtisodiy modernizatsiyaning mustahkam poydevori sifatida qarash 
zarurligini ko‘rsatadi. Ushbu natijalar kelgusida sanoat strategiyasini ishlab chiqishda, raqamli iqtisodiyotga 
investitsiya siyosatini shakllantirishda hamda ilm-fan integratsiyasini tizimli ravishda rivojlantirishda amaliy 
tavsiyalar ishlab chiqish uchun ishonchli ilmiy zamin bo‘lib xizmat qiladi.

